
««ՔՐԵԱԿԱՏԱՐՈՂԱԿԱՆ ԾԱՌԱՅՈՒԹՅԱՆ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ»
ՕՐԵՆՔԻ ՆԱԽԱԳԾԻ ՎԵՐԱԲԵՐՅԱԼ

	1. Քննչական կոմիտե
	14․07.2025թ.

	
	01/22/244300-2025

	Դիտողություններ և առաջարկություններ առկա չեն։
	

	2. Ներքին գործերի նախարարություն
	17․07.2025թ.

	
	43/6/188256-25

	Դիտողություններ և առաջարկություններ առկա չեն։
	

	3. Գլխավոր դատախազություն
	21․07.2025թ.

	
	02//16004-2025

	Դիտողություններ և առաջարկություններ առկա չեն։
	

	4․ Բարձրագույն դատական խորհուրդ
	21․07.2025թ.

	
	ԴԴ/3102-25

	Դիտողություններ և առաջարկություններ առկա չեն։
	

	5. Հակակոռուպցիոն կոմիտե
	21․07.2025թ.

	
	Ե/6308-2025

	Դիտողություններ և առաջարկություններ առկա չեն:
	

	6. Ազգային անվտանգության ծառայություն
	22․07.2025թ.

	
	11/943

	«Դիտողություններ և առաջարկություններ առկա չեն։
	

	7. Ֆինանսների նախարարություն
	14.11.2025թ.

	
	01/11-4/24844-2025

	Դիտողություններ և առաջարկություններ առկա չեն:
	

	8. Պետական եկամուտների կոմիտե
	14.08.2025թ.

	
	01/3-4/45686-2025

	Դիտողություններ և առաջարկություններ առկա չեն:
	

	9. Մարդու իրավունքների պաշտպան
	29․10․2025թ.

	
	01/13․4/5334-2025

	Դիտողություններ և առաջարկություններ առկա չեն։
	

	10. Վարչապետի աշխատակազմի աշխատակազմի կադրերի և անձնակազմի կառավարման վարչություն
	29.10.2025թ.

	
	01/13.4/5334-2025

	1. Նախագծի 1-ին հոդվածով առաջարկվում է խմբագրել «Քրեակատարողական ծառայության մասին» օրենքի (այսուհետ՝ Օրենք) 2-րդ հոդվածի 5-րդ մասի 1-ին կետը, որով առաջարկվում է Քրեակատարողական ծառայության կենտրոնական մարմնի առանձին ստորաբաժանումներ հանդիսացող ուղեկցումների և պահպանության ապահովման բաժինների, որտեղ իրականացվում է քրեակատարողական ծառայություն սահմանել որպես մեկ ստորաբաժանում, քանի որ Նախագծին կից ներկայացված հիմնավորման համաձայն՝ առաջարկվում է նշված ստորաբաժանումները միավորել մեկ վարչության ներքո: Հետևապես հաշվի առնելով նախագծային կարգավորման տրամաբանությունը, առաջարկում ենք նույնաբովանդակ փոփոխություն կատարել նաև «Քաղաքացիական ծառայության մասին» օրենքի 44-րդ հոդվածի 4-րդ մասում:
	Չի ընդունվել:
«Նորմատիվ իրավական ակտերի մասին» օրենքի 13-րդ հոդվածի 4-րդ մասի համաձայն. 
4. Նորմատիվ իրավական ակտն ունենում է անցումային դրույթներ, եթե`
1) նորմատիվ իրավական ակտը լրիվ գործողության մեջ դնելու համար պահանջվում են ժամկետներ կամ որոշակի պայմաններ, կամ
2) որոշակի ժամկետների (սահմանափակ ժամանակահատվածի) կամ նորմատիվ իրավական ակտի հիմնական մասով սահմանված պայմանների համար անհրաժեշտ է սահմանել իրավական ակտի հիմնական մասով սահմանված նորմերից տարբերվող այլ նորմեր, կամ
3) նորմատիվ իրավական ակտի հիմնական մասով սահմանված նորմերի ուժի մեջ մտնելուց հետո անհրաժեշտ է սահմանել ըստ որոշակի անձանց շրջանակի կամ տարածքի` ակտի հիմնական մասով սահմանված նորմերի գործողության համար այլ նորմեր:»:
Անցումային դրույթների առանձնահատկությունն այն է, որ դրանք չեն սահմանում ընդհանուր և հիմնական կարգավորումներ, այլ ապահովում են նախկին իրավակարգավորումից նորին անցման իրավական շարունակականությունը, և հստակ սահմանում են, թե տվյալ իրավական ակտով նախատեսված կարգավորումները որ անձանց և ինչ ժամանակահատվածի նկատմամբ են կիրառվում։ Հաշվի առնելով վերոգրյալը, նկատի ունենալով, որ «Քաղաքացիական ծառայության մասին» օրենքի 44-րդ հոդվածը ներառված է նույն օրենքի եզրափակիչ մասում և, ըստ էության, անցումային դրույթ է՝ գտնում ենք, որ այդ հոդվածի 4-րդ մասում փոփոխություն կատարելու նպատակահարմարությունը և անհրաժեշտությունը բացակայում է։

	2. Օրենքի 11-րդ հոդվածով, ի թիվս քրեակատարողական ծառայության այլ պաշտոնների, ըստ խմբերի սահմանված են քրեակատարողական ծառայության գլխավոր, առաջատար, առաջին և երկրորդ կարգի մասնագետների պաշտոնները: Այս առումով, սակայն, պետք է նշել, որ պարզ չէ, թե ինչ կարգավիճակ ունեն նշված պաշտոնները և որն է նշված պաշտոնների պատկանելիությունը ըստ ստորաբաժանումների:
	Ընդունվել է մասնակի:
Նախագիծը լրամշակման արդյունքում առաջարկվող կարգավորումը հանվել է:

	3. Նախագծի 5-րդ հոդվածով խմբագրվում է Օրենքի 14.1-ին հոդվածի 3-րդ մասը, որի համաձայն՝ քրեակատարողական ծառայության թափուր պաշտոն առաջանալու դեպքում՝ մինչև տվյալ պաշտոնի համար մրցույթ հայտարարելը, պաշտոնի նշանակելու իրավասություն ունեցող պաշտոնատար անձն իրավասու է ավելի բարձր թափուր պաշտոնի նշանակել Կառավարության սահմանած կարգով վերջին երկու կիսամյակի կատարողականի գնահատման արդյունքներով դրական եզրակացություն ստացած այն քրեակատարողական ծառայողին,(…): Այդ ժամկետում նշանակում չկատարվելու դեպքում քրեակատարողական ծառայության թափուր պաշտոնը զբաղեցվում է օրենքով սահմանված մրցույթի արդյունքներով: Վերոնշյալի կապակցությամբ հարկ է նկատել, որ թեև պարզ և տրամաբանական է, որ առաջարկվող նորմի նպատակը ոչ իմպերատիվ բնույթի կարգավորում նախատեսելն է, սակայն «այդ ժամկետում նշանակում չկատարվելու դեպքում քրեակատարողական ծառայության թափուր պաշտոնը զբաղեցվում է օրենքով սահմանված մրցույթի արդյունքներով» ձևակերպումից հետևում է, որ թափուր պաշտոն առաջանալու համար օրենսդրությամբ սահմանված ժամկետի ընթացքում, անկախ այն հանգամանքից թե առաջխաղացում իրականացվելու է թե ոչ, մրցույթ չի կարող հայտարարվել, և մարմինը պետք է մրցույթ հայտարարի միայն նշված ժամկետից ավարտից հետո, և քանի որ խմբագրվող հոդվածի մեկ այլ ձևակերպումը, այն է՝ «քրեակատարողական ծառայության թափուր պաշտոն առաջանալու դեպքում՝ մինչև տվյալ պաշտոնի համար մրցույթ հայտարարելը, պաշտոնի նշանակելու իրավասություն ունեցող պաշտոնատար անձն իրավասու է ավելի բարձր թափուր պաշտոնի նշանակել (…)» իմպերատիվ բնույթ չունի ու նորմի նպատակին համահունչ կարգավորում է համապատասխան գործընթացը, ուստի առաջարկում ենք խնդրահարույց ձևակերպումը հանել:
	Ընդունվել է:
Նախագիծը լրամշակվել է՝ այն համապատասխանեցնելով «Քաղաքացիական ծառայության մասին» օրենքի կարգավորումներին:

	4. Նախագծի 8-րդ հոդվածով Օրենքի 21-րդ հոդվածը լրացվում է 1.2-րդ մասով, որի համաձայն՝ քրեակատարողական ծառայողն իր դիմումի համաձայն կարող է փոխադրվել իր զբաղեցրած պաշտոնին համարժեք կամ ցածր այլ պաշտոնի կամ ծառայության այլ վայր: Միևնույն ժամանակ Օրենքի նույն հոդվածի 1.1-ին մասի համաձայն՝ քրեակատարողական ծառայողի տեղափոխման, փոխադրման հետ կապված հարաբերությունները կարգավորվում են «Քաղաքացիական ծառայության մասին» օրենքի 12-րդ հոդվածով սահմանված կարգով: Այս առումով հարկ է նկատել, որ վերոնշյալ հոդվածով փոխադրում իրականացվում է հավասարազոր քաղաքացիական ծառայության պաշտոնի, մինչդեռ նախագծային կարգավորումներով առաջարկվում է փոխադրում իրականացնել նաև ցածր այլ պաշտոնի կամ ծառայության այլ վայր: Հետևաբար՝ առաջարկվող կարգավորումը հակասում է վերոնշյալ հոդվածով ամրագրված պահանջներին: Բացի այդ պետք է նշել, որ փոխադրման նշված դեպքերի համար նախատեսված չեն ընթացակարգային կարգավորումներ և քանի որ «Քաղաքացիական ծառայության մասին» օրենքի 12-րդ հոդվածով փոխադրման նշված դեպքերի բացակայությամբ պայմանավորված ևս նախատեսված չեն որևէ ընթացակարգային լուծումներ, ուստի առաջանում է օրենքի բաց, ինչը գործնականում կարող է սուբյեկտիվ դրսևորումների հանգեցնել:
	Ընդունվել է մասնակի:
Նախագիծը լրամշակվել է՝ Օրենքի 21-րդ հոդվածի 1.1-ին մասում նախատեսելով բացառություն: 
Ծառայողի կողմից իր դիմումի համաձայն զբաղեցրած պաշտոնից ցածր այլ պաշտոնի կամ ծառայության այլ վայր փոխադրելու վերաբերյալ կարգավորումներ նախատեսված են նաև «Հարկադիր կատարումն ապահովող ծառայության մասին», «Ազգային անվտանգության ծառայության մասին», «Քննչական կոմիտեի մասին», «Հակակոռուպցիոն կոմիտեի մասին» օրենքներում:

	5. Նախագծի 10-րդ հոդվածով խմբագրվում է օրենքի 25-րդ հոդվածի 2-րդ մասի 3-րդ կետը, որի համաձայն՝ համապատասխան նախարարը քննարկում և թողնում է անփոփոխ քրեակատարողական ծառայողների համապատասխան որոշումները, հրամանները և ցուցումները կամ կասեցնում, փոփոխում, ուժը կորցրած է ճանաչում կամ վերացնում է (ցուցումի դեպքում) համապատասխան քրեակատարողական ծառայողների անօրինական և (կամ) անհիմն հրամանները, ցուցումները և որոշումները, և դրանց կապակցությամբ համապատասխանաբար՝ ընդունում է նոր հրամաններ, տալիս նոր ցուցումներ և կայացնում նոր որոշումներ: Մինչդեռ «Կառավարչական իրավահարաբերությունների կարգավորման մասին» օրենքի 10-րդ հոդվածի 12-րդ մասի 10-րդ կետի համաձայն՝ պետական մարմնի ղեկավարը կասեցնում կամ ուժը կորցրած է ճանաչում ենթակա պետական մարմնի, կազմակերպությունների և հիմնարկների ղեկավարների` Հայաստանի Հանրապետության օրենսդրության պահանջներին հակասող հրամանները, հրահանգները, կարգադրությունները, ցուցումները և հանձնարարականները: Հետևաբար նախագծային կարգավորումը անհրաժեշտ է համապատասխանեցնել գործող կարգավորմանը:
	Ընդունվել է:
Նախագծում կատարվել է համապատասխան փոփոխություն:

	11. Վարչապետի աշխատակազմի քաղաքացիական ծառայության գրասենյակ
	29․10․2025 թ.

	
	01/13․4/5334-2025

	Նախագծի վերաբերյալ Վարչապետի աշխատակազմի քաղաքացիական ծառայության գրասենյակը հայտնում է հետևյալը՝
1․ Նախագծի 3-րդ հոդվածով նախատեսվում է Օրենքի 11-րդ հոդվածի 1-ին մասում կատարել լրացումներ, մասնավորապես՝ քրեակատարողական ծառայության կենտրոնական մարմնի վարչության բաժանմունքի պետի պաշտոնը դասակարգել քրեկատարողական ծառայության գլխավոր խմբի պաշտոններում, քրեակատարողական ծառայության կենտրոնական մարմնի վարչության գլխավոր մասնագետի պաշտոնը՝ առաջատար խմբի պաշտոններում, քրեակատարողական ծառայության կենտրոնական մարմնի վարչության առաջատար մասնագետի, քրեակատարողական ծառայության կենտրոնական մարմնի վարչության առաջին կարգի մասնագետի պաշտոնները՝ քրեակատարողական ծառայության միջին խմբի պաշտոններում, քրեակատարողական ծառայության կենտրոնական մարմնի վարչության երկրորդ կարգի մասնագետի պաշտոնը՝ քրեակատարողական ծառայության կրտսեր խմբի պաշտոններում: Այս կապակցությամբ հարկ է նկատել, որ Նախագծին կից ներկայացված հիմնավորման (այսուհետ՝ Հիմնավորում) մեջ ներկայացված չէ որևէ տեղեկատվություն կամ վերլուծություն՝ առաջարկվող կարգավորումների անհրաժեշտությունը կամ նախատեսվող խմբերի պաշտոնների համապատասխանությունը առաջարկվող խմբերի պաշտոններում գնահատելու համար: 
Ելնելով վերոգրյալից՝ առաջարկում ենք լրամշակել Հիմնավորումը՝ վերը նշված դիտարկման հաշվառմամբ։
	Ընդունվել է մասնակի:
Նախագիծը լրամշակման արդյունքում առաջարկվող կարգավորումը հանվել է:

	2. Նախագծի 4-րդ հոդվածով առաջարկվում է քրեակատարողական ծառայության անցնելու համար սահմանված պահանջներից հանել առավելագույն տարիքային շեմը՝ վերացնելով այն սահմանափակումը, համաձայն որի քրեակատարողական ծառայությունում պաշտոն զբաղեցնելու համար 30 տարին լրացած լինելը դիտարկվում էր որպես խոչընդոտ։ Առաջարկվող փոփոխությունը թեև միտված է ծառայության մատչելիության ընդլայնմանը և, այդ իմաստով, կարող է գնահատվել որպես բարելավող կարգավորում, այնուամենայնիվ անհրաժեշտ է ընդգծել, որ տվյալ մոտեցումը կարող է առաջացնել նաև հիմնավոր մտահոգություններ։ Օրենսդիրը պետական ծառայության առանձին տեսակների համար սահմանում է լրացուցիչ պահանջներ և սահմանափակումներ՝ ելնելով տվյալ ծառայության առանձնահատկություններից, վերապահված գործառույթների բնույթից, ինչպես նաև դրանց իրականացման բարդությունից։ Քրեակատարողական ծառայությունն իր էությամբ ենթադրում է ոչ միայն բարձր մասնագիտական պատրաստվածություն, այլև համապատասխան մտավոր և ֆիզիկական կարողություններ, դիմացկունություն և ծառայողական հատուկ ռեժիմի պայմաններում գործելու ունակություն, որոնք օբյեկտիվորեն կարող են պայմանավորված լինել նաև տարիքային գործոնով։ Միաժամանակ, Հիմնավորմամբ ևս ներկայացված չեն վերլուծություններ կամ տվյալներ, որոնք կվկայեն առկա տարիքային սահմանափակման վերացման անհրաժեշտության մասին։
Այս համատեքստում առավելագույն տարիքային շեմի լիակատար վերացումը կարող է հակասել ծառայության արդյունավետության և անվտանգության ապահովման նպատակներին։ Ուստի նպատակահարմար է դիտարկել ոչ թե տարիքային շեմի ամբողջական հանման, այլ դրա վերանայման և բարձրացման տարբերակը՝ մի կողմից ապահովելով կադրային համալրման ճկունություն, իսկ մյուս կողմից՝ ծառայության որակական և գործառնական արդյունավետությունը։
Ամփոփելով վերոգրյալը՝ հայտնում ենք, որ Նախագիծն ու Հիմնավորումն ունեն վերանայման անհրաժեշտություն։
	Չի ընդունվել:
Առաջարկվող կարգավորումն ուղղված է Քրեակատարողական ծառայության գրավչության բարձրացմանը և բանիմաց ու փորձառու կադրերով թափուր հաստիքների համալրմանը: Միևնույն ժամանակ, հարկ ենք համարում նշել, որ առաջարկվող փոփոխությամբ ոչ թե վերացվում է քրեակատարողական ծառայությունում աշխատելու առավելագույն տարիքային շեմը, այլ Քրեակատարողական ծառայությունում պաշտոնի նշանակվելու համար նախատեսված տարիքային սահմանափակումը: Այսպես, «Քրեակատարողական ծառայության մասին» օրենքի 41-րդ հոդվածի 1-ին մասի համաձայն՝ քրեակատարողական ծառայողների համար պաշտոն զբաղեցնելու սահմանային տարիք է համարվում կրտսեր, միջին և առաջատար խմբի պաշտոններ զբաղեցնողների համար` 55 տարեկանը, գլխավոր խմբի պաշտոններ զբաղեցնողների համար` 60 տարեկանը, իսկ քրեակատարողական ծառայության պետի և նրա տեղակալների համար` 65 տարեկանը:

	3. Նախագծի 14-րդ հոդվածով նախատեսվում է լրացում կատարել Օրենքի 35-րդ հոդվածի 1-ին մասում՝ սահմանելով, որ Քրեակատարողական ծառայության գերատեսչական մեդալով և կրծքանշանով պարգևատրումը կարող է իրականացվել համապատասխան նախարարի և քրեակատարողական ծառայության պետի կողմից։ 
Այս կապակցությամբ հարկ է արձանագրել, որ ինչպես Նախագծում, այնպես էլ Հիմնավորման մեջ բացակայում են դրույթներ կամ հիմնավորումներ, որոնք կկարգավորեն կամ կպարզաբանեն պարգևատրման իրավասությունների կիրառման տարանջատումը տվյալ պաշտոնատար անձանց միջև։ Մասնավորապես, չի հստակեցվում, թե ինչ չափանիշներով, ինչ դեպքերում է կոնկրետ պաշտոնատար անձի կողմից իրականացվելու պարգևատրումը, ինչպես նաև արդյոք տվյալ իրավասությունները կրում են համատեղ, այլընտրանքային, թե հիերարխիկ բնույթ։ Այսպիսի կարգավորման բացակայությունը կարող է իրավակիրառական պրակտիկայում առաջացնել անորոշություն, լիազորությունների կրկնօրինակում կամ կամայական կիրառման ռիսկեր՝ խաթարելով պարգևատրման ինստիտուտի կանխատեսելիությունն ու միասնականությունը։ 
Հաշվի առնելով վերոգրյալը՝ առաջարկում ենք Նախագծով ամրագրել համապատասխան նախարարի և քրեակատարողական ծառայության պետի պարգևատրման լիազորությունների իրականացման շրջանակը, չափորոշիչներն ու հարաբերակցությունը՝ ապահովելով իրավական հստակություն, թափանցիկություն և միասնական իրավակիրառ մոտեցում։
	Չի ընդունվել:
Առաջարկվող փոփոխությունը միտված է նրան, որ թե´  համապատասխան նախարարը և թե´ ծառայության պետն ունենան լայն հնարավորություն անձանց պարգևատրելու, այդ թվում՝ օրինակ Ծառայության պետը հնարավորություն ունենա քրեակատարողական հիմնարկի պետի կողմից պաշտոնի նշանակված ծառայողին, իսկ  համապատասխան նախարարը՝ ծառայության պետի պետի կողմից պաշտոնի նշանակված ծառայողին, ինչպես նաև այլ անձանց պարգևատրելու: Տվյալ դեպքում՝ վկայակոչված պաշտոնատար անձինք յուրաքանչյուրն իր իրավասության սահմաններում կարող է իրականացնել պարգևատրում: Այս պարագայում լիազորությունների կրկնօրինակման կամ կամայական կիրառման հարց չի կարող առաջանալ:

